
 

 

Wat beteken dit as Jesus sê Hy is die brood van die lewe? Dis ‘n frase wat ons baie keer sê en al 
gehoor het, maar wat bedoel ons as ons dit sê? Nou as ons kyk na die konteks van Johannes 
6:1-13 en vers 35, moet ons onthou dat brood die stapel voedsel van daardie tyd was. 
As jy aan kos dink, dink jy aan brood. Dit was tipies die simbool van oorlewing, veral 
in ‘n samelewing waar meeste mense arm was. So as ons dan sê Jesus is die brood 
vir die lewe, sê ons dan Jesus is die een wat ons nodig het om te kan oorleef. Ons kort Jesus om 
te lewe. Dit is soos lug wat ons inasem of water wat ons drink, sonder dit gaan ons dood. Hy is 

die een wat ons aan die lewe hou. God word dit wat ons nodig het om 
te oorleef. 

Hy is die een wat ons geestelik vol maak. Hy is die een by wie ons 
versadig kan word in lewe, veral as dit nie noodwendig so voel nie. Baie 
keer in die lewe is ons geneig om dinge op aarde te soek wat ons sal 
“vol” maak. Dinge in die lewe wat ons sal laat voel ons is gelukkig of ons 
gelukkig sal maak. M.a.w. ons is soms geneig om ons blydskap in 
aardse dinge te soek. Dit kan klein wees, soos lekker vakansies, of 
lekker kos dalk soos chocolates of daai bietjie uiteet, of die naweek 
waarna mens elke week uitsien, net alles wat lekker is. Of dit kan iets 
groter wees, soos populariteit, sport, prestasie, geld, titels, of dalk selfs 
verslawings soos drank. Hierdie aardse dinge is nie almal noodwendig 
inherent sleg nie, maar dit kan sleg raak as jy eers gelukkig is wanneer 

jy hierdie goed eendag bereik of kry (eers dan sal ons “vol” of “versadig” wees). Maar omdat dit 
aards is, is dit net tydelik. Ons gaan nooit “vol” word nie. Ons kort ware voedsame kos, en dit 
kry ons net by Jesus – die ware brood van die lewe.  

Met ander woorde, as ons ons geluk in Jesus sit, gaan ons nie net 
blydskap ervaar nie, maar ware vreugde. As ons ons vol maak met 
hemelse brood, ons oë op God hou, sal ons regtig vreugde vind in die 
lewe. Ons gaan dalk nie die nuutste kar of die populêrste of die slimste 
wees nie, maar ons oë sal oopgaan vir wat ons klaar het. Dit wat God 
ons klaar gegee het soos ons talente, vriende, familie, ouers, kinders, 
ons belangstellings; ons verhouding met Hom. Dit is wat werklik 
belangrik is in die lewe. Dit is wat ons versadig sal maak. Nie geld of 
prestasies nie, maar die verhoudings wat ons het met die mense 
rondom ons en met Hom. Jesus is die brood van die lewe. Die een na wie toe ons moet gaan om 
ware vreugde te ervaar.  

Eldo-Gespreksgids 

Gespreksvrae 

1. Wat is aardse dinge waarna toe ons soms streef om gelukkig te probeer wees of wat ons glo 
ons gelukkig sal maak? 

2. Is dit sleg om te strewe na geluk in die lewe? Hoekom (nie)? 
3. Wat beteken dit as ons sê Jesus is die brood vir die lewe? 
4. Wie/wat het God vir jou as geskenk gegee waarin jy vreugde kan vind? 

